
MÁLEFNI  

Mat á áhrifum Sæbrautarstokks á staðbundin loftgæði á rekstrartíma 

Umfang verkefnis 

Í þessu minnisblaði er gerð grein fyrir mati á áhrifum fyrirhugaðs vegstokks á Sæbraut á staðbundin loftgæði, í 

samræmi við matsáætlun framkvæmdaraðila (Vegagerðarinnar), umsögn Heilbrigðiseftirlits Reykjavíkur um 

matsáætlun og álit Skipulagsstofnunar á matsáætlun. 

Mat er lagt á losun og dreifingu köfnunarefnisdíoxíðs (NO2), grófs svifryks (PM10) og fíns svifryks (PM2,5) og 

styrkleiki þessara mengunarefna reiknaður á áhrifasvæði framkvæmdarinnar með hliðsjón af viðmiðunarmörkum 

reglugerðar nr. 920/2016 um brennisteinsdíoxíð, köfnunarefnisdíoxíð og köfnunarefnisoxíð, bensen, kolsýring, 

svifryk og blý í andrúmsloftinu, styrk ósons við yfirborð jarðar og um upplýsingar til almennings. Í útreikningunum 

er almennt miðað við árið 2040 en þar sem NO2 mengun minnkar með auknu hlutfalli rafbíla er miðað við árið 

2030 fyrir þann þátt. 

Í reglugerð nr. 920/2016 eru ákvæði um viðmiðunarmörk vegna heilsuverndar manna fyrir mengunarefnin NO2, 

PM10 og PM2,5. Þessi mörk byggja á tilskipun ESB nr. 2008/50, en hún er nú brottfallin með tilskipun ESB nr. 

2024/2881 þar sem ný mörk eru skilgreind og gilda frá og með 2030. Þessum viðmiðunarmörkum eru gerð skil í 

töflu hér fyrir neðan.   

TAFLA 1 Viðmiðunarmörk sem gilda um þau mengunarefni sem eru til umfjöllunar. 

  RGL. NR. 920/2016 TILSK. ESB NR. 2024/2881 

 
Viðmiðunar-
tími 

Viðmiðunarmörk 
Fjöldi skipta 
sem má fara 
yfir árlega 

Viðmiðunarmörk 
Fjöldi skipta 
sem má fara 
yfir árlega 

Köfnunarefnis-
díoxíð, NO2 

Ein klukkustund 200 µg/m3 18 200 µg/m3 3 

Sólarhringur 75 µg/m3 7 50 µg/m3 18 

Almanaksár 30 µg/m3 - 20 µg/m3 - 

Gróft svifryk, 
PM10 

Sólarhringur 50 µg/m3 35 45 µg/m3 18 

Almanaksár 40 µg/m3 - 20 µg/m3 - 

Fínt svifryk, 
PM2,5 

Sólarhringur - - 25 µg/m3 18 

Almanaksár 20 µg/m3 - 10 µg/m3 - 

Tilskipun ESB nr. 2024/2881 hefur ekki verið innleidd hérlendis þegar þetta er skrifað en reikna má með innleiðingu 

hennar1. Þar sem tilskipunin skilgreinir strangari mörk en reglugerð nr. 920/2016, og reikna má með að þau mörk 

hafi tekið gildi þegar rekstur Sæbrautarstokks hefst, verður hér miðað við mörk tilskipunarinnar. 

Greiningin sem hér er lýst tekur ekki til loftgæða innan í stokknum sjálfum heldur eingöngu áhrifa 

framkvæmdarinnar á staðbundin loftgæði í nágrenni stokksins.  

Aðferðafræði 

Til útreikninga á dreifingu loftmengunar er stuðst við dreifilíkanið ADMS-Roads 5.0 frá Cambridge Environmental 

Consultants (CERC). Líkanið er sérhannað fyrir dreifingu umferðartengdrar loftmengunar og tekur tillit til allra 

helstu þátta sem skipta máli fyrir dreifingu loftmengunar. Inntaksgögn líkansins eru meðal annars: 

• Umferðartölur fyrir framtíðarástand 2040 úr Samgöngulíkani Höfuðborgarsvæðsins 

• Losunarstuðlar útblástursmengunar úr HBEFA 4.2 gagnagrunninum 

• Losunarstuðlar PM10 af völdum vegslits sem byggja á NORTRIP líkaninu 

• Veðurfarsforsendur sem byggja á veðurmælingum á höfuðborgarsvæðinu 

• Tölur um nagladekkjanotkun úr talningum sem EFLA hefur unnið fyrir Reykjavíkurborg 

• Samsetning bílaflotans m.t.t. eldsneytis (rafmagn/bensín/dísel) skv. Orkuspá Orkustofnunar 

Losun og dreifing mengunarefnanna er reiknuð fyrir heilt ár í klukkustundar tímaskrefum og útkoman borin saman 

við heilsuverndarmörk. Niðurstöðurnar eru settar fram á kortum. Aðferðafræðinni er lýst nánar í 

umhverfismatsskýrslu vegna Sundabrautar þar sem sömu aðferðafræði er beitt2. Þar er jafnframt fjallað um helstu 

óvissuþætti í útreikningunum. 

Miðað er við árið 2040 í þessum útreikningum en áætlað er að framkvæmdum ljúki 2030. Umferðarmagn mun 

aukast fram til 2040 samhliða íbúaþróun og þar með umferðartengd svifryksmengun. Að teknu tilliti til spár um 

samsetningu bílaflotans er reiknað með að heildarlosun NOx verði allt að þreföld árið 2030 á við það sem verður 

2040. Útreikningar á NO2 mengun eru því gerðir fyrir árið 2030 þegar sá mengunarþáttur verður í hámarki, en 2040 

fyrir PM10 og PM2,5. 

Útreikningar þessir og forsendur þeirra taka mið af fyrirliggjandi gögnum og eru háðir breytingum sem gætu orðið 

á síðari stigum hönnunar. 

Mótvægisaðgerðir 

Í minnisblaði sem unnið var í tengslum við umhverfismat vegna Sundabrautar2 er fjallað um mögulegar 

mótvægisaðgerðir vegna loftmengunar sem berst út um munna vegganga og -stokka. Almennar aðgerðir á borð 

við takmörkun umferðar, lækkun umferðarhraða eða takmörkun nagladekkjanotkunar geta verið áhrifaríkar leiðir 

til að draga úr umferðartengdri loftmengun, en þar fyrir utan eru í megindráttum tvær tæknilausnir sem koma til 

greina. Annars vegar loftun um sérstaka loftunarturna sem draga mengað loft úr göngunum og losa það í öruggri 

hæð yfir jörðu og hins vegar hreinsun með sérstökum hreinsivirkjum sem fella út svifryk í gangaloftinu. Af þessu 

tvennu er loftun um loftunarturna er talinn tæknilega fýsilegri kostur. 

 
1 Skv. samtali við sérfræðing Umhverfisstofnunar, 16. maí 2024. 
2 Sundabraut – Umhverfismatsskýrsla. EFLA, 2025. 

Í útreikningum hefur hér verið gert ráð fyrir mögulegri mótvægisaðgerð með loftun um loftunarturn við 

norðurenda stokksins. Hæð turnsins þyrfti að útfæra á síðari stigum hönnunar en er höfð 20 m til viðmiðunar í 

útreikningum. Slíkri loftun mætti stýra með hliðsjón af mælingum á loftmengun í nágrenni en hér er til einföldunar 

gert ráð fyrir að 75% loftsins (og þar með 75% mengunarinnar) við nyrðri munna stokksins sé dregið út um þennan 

turn. Við fullnaðarhönnun framkvæmdarinnar er mikilvægt að fram fari ítarleg greining á virkni turnsins, stærð 

hans og staðsetningu ef þessi mótvægisaðgerð kemur til framkvæmda. 

Niðurstöður 

Niðurstöður útreikninga í líkani eru settar fram á viðhengdum kortum. Kortin sýna samanburð við öll sjö 

viðmiðunarmörk tilsk. ESB nr. 2024/2881 fyrir aðalvalkost (teikningar SS-AV-01 til -07). Einnig er samanburður við 

sólarhringsmörk PM10 og PM2,5 fyrir núllkost (teikningar SS-0K-01 og SS-0K-02). 

Niðurstöðurnar benda til þess að töluverð hækkun verði á styrk loftmengunar við báða munna stokksins. Sé ekki 

gert ráð fyrir mótvægisaðgerðum reiknast styrkur PM10 og PM2,5 yfir viðmiðunarmörkum bæði sólarhrings- og 

ársmeðalstyrks á tæplega 100 m breiðu svæði við nyrðri munna stokksins og á um 130 m breiðu svæði við syðri 

munnann. Húsin í austanverðu Njörvasundi sem standa næst nyrðri munnanum lenda innan þessa svæðis, þ.e. hús 

númer 17, 19, 21, 23, 25, 27, 29, 31 og 33. Ef gert er ráð fyrir áhrifum mótvægisaðgerða við norðurenda stokksins 

minnkar þetta svæði þannig að mengun reiknast innan marka við öll íbúðarhús í grennd við nyrðri munnann. Við 

syðri munnann standa engin íbúðarhús en leikskólinn Steinahlíð er í um 100 m fjarlægð frá munnanum. 

Svifryksmengun eykst nokkuð við Steinahlíð en reiknast þó innan leyfilegra marka. Af þeim sökum er ekki gert ráð 

fyrir sértækum mótvægisaðgerðum við syðri munnann að svo stöddu. 

NO2 mengun reiknast innan leyfilegra marka í íbúabyggð á áhrifasvæði framkvæmdarinnar fyrir viðmiðunarárið 

2030 fyrir alla viðmiðunartíma í töflu 1. Með hækkandi hlutfalli hreinorkubíla mun draga úr þessari mengun. 

Svifryksmengun (bæði PM10 og PM2,5) verður því ráðandi þáttur fyrir loftgæði í nærumhverfi stokksins. 

Þar sem svifryksmengun (PM10 og PM2,5) reiknast nærri leyfilegum mörkum (en þó innan þeirra) við leikskólann 

Steinahlíð, sem og íbúðarhús í Njörvasundi sem standa næst stokksmunna, er talin full ástæða til vöktunar á 

loftgæðum við báða enda stokksins með þar til gerðum mælibúnaði sem staðsettur væri milli stokksmunna og 

viðtaka. 

Áhrif Sæbrautarstokks á staðbundin loftgæði á rekstrartíma eru tekin saman í eftirfarandi töflu: 

TAFLA 2 Samantekt á áhrifamati loftgæða ef gert er ráð fyrir loftunarturni við nyrðri munna stokksins. 

SVÆÐI ÁHRIFAMAT 

Nágrenni við norðurmunna stokksins, 
norðan Kleppsmýrarvegar 

Óveruleg til nokkuð neikvæð áhrif. Styrkur mengunar, sér í lagi PM10 og PM2,5 eykst 
lítillega en reiknast þó innan leyfilegra marka við íbúðarhús ef gert er ráð fyrir áhrifum 
mótvægisaðgerða (útdrætti mengunar um loftunarturn). 

Nágrenni stokksins, milli 
Kleppsmýrarvegar og Súðavogar 

Verulega jákvæð áhrif. Verulega dregur úr styrk loftmengunar þar sem umfærð færist 
neðanjarðar.  

Nærsvæði (< 70 m) suðurmunna 
stokksins 

Nokkuð til talsverð neikvæð áhrif. Styrkur mengunar, sér í lagi PM10 og PM2,5, eykst 
talsvert og stærð þess svæðis þar sem mengun fer yfir leyfileg mörk stækkar. 

Nágrenni suðurmunna stokksins (> 70 
m), Steinahlíð og Knarrarvogur 

Óveruleg til nokkuð neikvæð áhrif. Styrkur mengunar, sér í lagi PM10 og PM2,5, eykst 
nokkuð en reiknast þó innan leyfilegra marka. 

